
ვერსია 

რა ხდება სამეგრელოში / „ტყის ძმების“ მეთაური დათო შენგელია თენგიზ გუნავას ბრალდებებს პასუხობს (ვერსია)

ავტ: თათია გოჩაძე

გამოცემის ცნობით, პარლამენტის გაერთიანებული კომიტეტების სხდომაზე, „ევროპული საქართველოს“ წევრმა თენგიზ გუნავამ, შს მინისტრს სკანდალური ინფორმაცია მიაწოდა და განაცხადა, რომ ზუგდიდში, „ტყის ძმების“ დაჯგუფების ხელმძღვანელი, დათო შენგელია და მისი მეგობრები თითქმის ყველა სფეროს აკონტროლებენ. გიორგი გახარიამ იკითხა: „ზუგდიდს მაყურებელი ჰყავს და ვინ უყურებს ამ ზუგდიდს?“ - გუნავამ სხდომაზე ღიად დაასახელა ვინმე ხვიჩა ცხაკაია, თუმცა სხვა კონკრეტული ფაქტები არ გაუჟღერებია. „ვერსია“ კონკრეტული ფაქტებით დაინტერესდა, შეეცადა გაერკვია, ვინ არის ხვიჩა ცხაკაია და ამ საკითხზე სასაუბროდ თენგიზ გუნავას დაუკავშირდა.

გუნავას თქმით, ხვიჩა ცხაკაია კრიმინალური სამყაროს წარმომადგენელია. ის კანონიერი ქურდების - ზვიად დგებუაძისა და ლევან მარღიას მარჯვენა ხელია. ისინი სწორედ ამ პიროვნების ხელით თურქეთიდან მართავენ სიტუაციას ზუგდიდში. თენგიზ გუნავას ინფორმაციით, ცხაკაია ერევა ყველანაირ დავაში, მათ შორის აკონტროლებს წილებს თხილის ბიზნესში. ხალხი კი ამაზე ღიად იმიტომ არ საუბრობს, რომ ეშინიათ, რადგან რამდენჯერმე ნახეს ეს პიროვნება სამართალდამცავი სტრუქტურების წარმომადგენლებთან ერთად. ფიქრობს, რომ ის ამ ხელისუფლების გარკვეული ავტორიტეტია. მისი აზრით, ხელისუფლების პოლიტიკური ნება რომ არ იყოს, იგი ასე ვერ მოიქცეოდა. გუნავას თქმით, ადრე ცხაკაია ჩვეულებრივი კრიმინალი იყო, ნასამართლევია და ქურდულ გარჩევებშია ძირითადად ჩაბმული. ამბობს, რომ „ნაციონალური მოძრაობის“ დროს ის ციხეში იჯდა.

კითხვაზე, გახარიას უწყება დაინტერესდა თუ არა მისი მიწოდებული ინფორმაციით, თენგიზ გუნავა პასუხობს, რომ არავინ დაკავშირებია. მისი თქმით, რა გამოწვევებზეც ახალმა შს მინისტრმა ისაუბრა, ამაში ეთანხმება და სწორია რეფორმების საჭიროება, თუმცა, ახლა შედეგებს უნდა დაელოდონ. ფიქრობს, რომ თვითონ თუ იცის, რას აკეთებენ ცხაკაია და შენგელია, შს მინისტრსაც არ უნდა გაუჭირდეს ამის გარკვევა.
თენგიზ გუნავა კონკრეტული სახელებისა და გვარების შესახებ არ საუბრობს, მაგრამ ყვება გარკვეული ფაქტების შესახებ, რომელიც სამეგრელოში კრიმინალური გარჩევების დაბრუნებას ცხადყოფს. სრული პასუხისმგებლობით აცხადებს, რომ სამეგრელოში ქურდული მენტალიტეტი დაბრუნდა. მისი თქმით, ხელისუფლებას რომ არ აწყობდეს, არ გამოიყენებდა ამ ხალხს არჩევნებზე.

„ცხაკაიას შეიძლება ჰგონია, რომ სამ კაცში საუბრობს, მაგრამ მე ამას ვიგებ. დათო შემნგელიაზეც მინდა ვისაუბრო, ის ადრე პარტიზანულ დაჯგუფებას მეთაურობდა, ვიცნობ პირდად და საარჩევნო პროცესში ჩართეს, ზუგდიდში კაბინეტი აქვს, სადაც სტუმრობდნენ გუბერნატორი ლევან შონია, ცხაკაია, სამართალდამცავი სტრუქტურის წარმომადგენლებიც, ყოფილი გენერალი გულუა და ა.შ. საპარლამენტო არჩევნების დროს ჩემი მეგობარი დაიბარეს, რა გინდა ნაციონალებში, მიშას დრო წავიდაო. ხშირად მიჰყავთ ადამიანები, ე.წ. შტაბში და გადაბირებას ცდილობდნენ. შენგელიას რომ ჰკითხო, პოლიტიკაში არაა. მითვლის, იძულებული ვარ, ჩავერიო ამ საქმეებში, რადგან მეშინია, დამიჭერენო. თუ ღია საარჩევნო გარემოა, არ უნდა შეაშინო, აიძულო და აშანტაჟო ხალხი. მანქანებში სვამენ ადამიანებს და ეუბნებიან, შენგელიასთან მიგვყავხარო, კი მაგრამ ვინაა, რა სტატუსი აქვს ამ შენგელიას?! ამ ხალხს ძირითადად გუბერნატორი შონია იყენებს. კიდევ ერთ მაგალითს გეტყვით, ენგურის ხიდზე სამარშრუტო ტაქსები გადადის ჭუბურხინჯის მხარეს, ამას აკონტროლებენ დათო შენგელია და მისი ყოფილი თანამებრძოლები: ლევან ძაძუა, გენო ფულავა და სხვები. ეს ხალხი ამ სამარშრუტო ტაქსების გადაადგილებას აკონტროლებენ, მძღოლებს ფულს სძალავდნენ, მაგრამ რაც ამაზე საუბარი დავიწყე, ამბობენ, აღარ სძალავენ ფულსო, თუმცა, შესაძლოა, დაფარულად ეს მაინც ხდებოდეს. აფხაზეთის დე-ფაქტო ადმინისტრაციასთან მოილაპარაკეს და ეს სამარშრუტო ტაქსები დააყენეს. მთავარი ისაა, რომ იქ დგას პოლიცია, უშიშროება. მოკლედ, შავი წარსულისაა ეს ხალხი და ეს ყველაფერი იცის პოლიციამ და უშიშროებამ, თუმცა, შეიძლება ისინიც საკუთარ თავებს, ოჯახებს უფრთხილდებიან“, - აცხადებს თენგიზ გუნავა და იქვე დასძენს, რომ რიგით პოლიციელებს დაუცველობის განცდა აქვთ და სწორედ ამიტომ თავს არიდებენ ზედმეტ თავის ტკივილს.

თენგიზ გუნავა დათო შენგელიასა და გუბერნატორ შონიას სხვა ბიზნესინტერესებზეც საუბრობს. ამბობს, რომ მათ უკავშირდება კონტრაბანდასთან დაკავშირებული საკითხებიც.

„ვერსია“ თენგიზ გუნავას განცხადებებთან დაკავშირებით, თავად დათო შენგელიას დაუკავშირდა. ის აცხადებს, რომ არც არანაირი შტაბი ჰქონია და არც არჩევნებში ჩარეულა. მისი თქმით, თუ მომავალ არჩევნებში ჩაერევა, ამას არც გუნავას და არც ვინმე სხვას არ შეეკითხება. ასევე ამტკიცებს, რომ გუნავას დასახელებულ არც ერთ კომპანიასთან მას შეხება არ აქვს. თვლის, რომ თუ რაიმეს აკონტროლებს, გუნავამ კონკრეტული დამადასტურებელი ფაქტები უნდა წარმოადგინოს. მისი თქმით, გუნავა ყველაფერს იგონებს, რადგან გაქანებული „ნაცია“. ამბობს, რომ ლევან შონიასთან არაფერი აკავშირებს გარდა იმისა, რომ გუბერნატორია და გამარჯობა უთქვამს.
პირველი და მესამე პრეზიდენტების სისხლის სამართლის X-ფაილი / როდის შეწყდა ზვიად გამსახურდიაზე სისხლის სამართლის დევნა და გაბათილდება თუ არა მიხეილ სააკაშვილის ბრალდება (ვერსია)

ავტ: ვანო პავლიაშვილი

სტატიის ავტორის აზრით, საქართველოში ერთ-ერთი ყველაზე დაწყევლილი და უიღბლო თანამდებობა პრეზიდენტობაა. ამის მაგალითად მას მოჰყავს 1990-იან წლებში, საქართველოს პირველი პრეზიდენტის, ზვიად გამსახურდიას გარშემო განვითარებული მოვლენები. სახელმწიფო გადატრიალება და შემდეგ გამსახურდიას წინააღმდეგ სამშობლოს ღალატისა და ეროვნული შუღლის გაღვივების მუხლებით აღძრული სისხლის სამართლის საქმეები, რომელიც მისი გარდაცვალების მიუხედავად, მხოლოდ „ვარდების რევოლუციის“ შემდეგ, 2004 წელს შეწყდა. აქვე წერს ამჟამად, ქვეყნის მესამე პრეზიდენტის, მიხეილ სააკაშვილის წინააღმდეგ მიმდინარე სისხლის სამართლის საქმეებზე.

„დღეს საქართველოს მესამე პრეზიდენტი უკვე მსჯავრდებულია, მაგრამ მიხეილ სააკაშვილს სამწლიანი პატიმრობა, როგორც იურისტების უმეტესობა ამბობს, აბსურდული ბრალდების გამო შეუფარდეს. შესაბამისად, არსებობს განცდა, რომ ხელისუფლების შეცვლის შემდეგ, სააკაშვილის რეაბილიტაციაც ისევე მოხდება, როგორც ზვიად გამსახურდიას რეაბილიტაცია მოხდა. ცხადია, იმას არავინ ამბობს, რომ სააკაშვილიც, გამსახურდიას მსგავსად, ეროვნული გმირი გახდება, მაგრამ თავისთავად ღიმილისმომგვრელია, როცა პრეზიდენტყოფილს კონსტიტუციური უფლების გამოყენებისთვის ასამართლებენ და ეს მაშინ, როცა მის წინააღმდეგ სხვა, უფრო დასაბუთებული და მტკიცებულებებით გამყარებული ბრალდებების წაყენება შეიძლებოდა, მაგრამ მხედველობის პრობლემა, როგორც ჩანს, ხანდახან თემიდასაც აქვს ხოლმე, თუმცა, როგორც ისტორია მოწმობს, გავა დრო და თემიდას თვალი აეხილება ანუ შესაძლოა, ისე მოხდეს, რომ წლების მერე ზვიად გამსახურდიას მსგავსად, ბრალდება მიხეილ სააკიაშვილსაც მოეხნას“, - წერს ჟურნალისტი.

ქართული თხილი მხოლოდ „აზიურ ფაროსანას“ არ დაუზიანებია! (ვერსია)

ავტ: მაია მიშელაძე

საქართველოს თხილის გადამამუშავებელთა და ექსპორტიორთა ასოციაციის გამგეობის თავმჯდომარე, ალექსანდრე მოწერელია „ვერსიასთან“ ინტერვიუში აღნიშნავს, რომ საერთაშორისო დონეზე სწორი და ობიექტური ინფორმაციის მიწოდებას დიდი მნიშვნელობა აქვს დარგისთვის. ის იმ პრობლემებზეც საუბრობს, რამაც ქართული თხილის ხარისხი დააზიანა და ამბობს, რომ ეს მხოლოდ აზიური ფაროსანას ბრალი არაა. ყურადღებას ამახვილებს იმაზე, თუ რა უნდა გაკეთდეს ამ პრობლემების მოსაგვარებლად.

2017 წლის მნიშვნელოვანი ეკონომიკური მოვლენები და ეკონომიკური სკანდალები (ვერსია)

ავტ: მაია მიშელაძე

სტატიაში საუბარია გასული წლის მნიშვნელოვან ეკონომიკურ მოვლენებსა და წარმატებულ ნაბიჯებზე, რომელიც საქართველოს უკავშირდება. ასევე ყურადღება გამახვილებულია ეკონომიკის სფეროსთან დაკავშირებულ სკანდალებზე.

„გთხოვთ, მიმართოთ ახალ მინისტრს, შეცვალოს ჯეჯელავას მიერ მიღებული აბსურდული კანონი“ (ვერსია)

„ვერსიასთვის სტუდენტებისა და მათი მშობლებისგან გაგზავნილ წერილში ნათქვამია, - „მოგმართავთ იმ უამრავი სტუდენტისა და მათი მშობლების სახელით, რომლებსაც მოსმენილი აქვთ უნივერსიტეტის ამა თუ იმ სპეციალობის სრული კურსი, მაგრამ დარჩენილი აქვთ ზოგიერთი საგანი, ან მობილობის დროს გამოჰყვათ დავალიანება. განათლების ყოფილმა მინისტრმა, ალექსანდრე ჯეჯელავამ (რომელმაც თავი ქართული ზღაპრების გაკრიტიკებით და სკოლებში ვაშლების დარიგებით დაგვამახსოვრა) გამოსცა სტუდენტებისთვის ისეთი კაბალური კანონი, რომელიც არ ჯდება ნორმალური აზროვნების ნუსხაში. კანონი ითვალისწინებს შემდეგს: სტუდენტს (ვთქვათ, მეოთხე კურსდამთავრებულს), რომელიც ვერ ჩააბარებს თუნდაც ერთ საგანს, დააბრუნებენ პირველ კურსზე, როგორც აბიტურიენტს და თავიდან უნდა მოისმინოს იგივე პროგრამა და თავიდან იხადოს სწავლის გადასახადი. ეს ხომ „ნონსენსია“. ჩვენნაირ გაღატაკებულ ქვეყანაში ოჯახებმა ხელახლა უნდა იხადონ სწავლის ფული?! - ეს დაუშვებელია! ამიტომ მოგმართავთ თხოვნით, თქვენი გაზეთის მიერ ეთხოვოს განათლების ახალ მინისტრს მ. ჩხენკელს, რომელიც ნამდვილი პროფესიონალია და აკადემიური სკოლიდანაა მოსული, გადახედოს ამ კანონს და შეცვალოს შედარებით ლმობიერი მიდგომით, რაც გაითვალისწინებს განმეორებით გასვლას გამოცდაზე (ან სხვანაირი ინფორმაციით) სათანადო ფინანსების გადახდით და არა ისე, რომ სტუდენტმა პირველი კურსიდან დაიწყოს ხელახლა სწავლა და ფინანსების გადახდა. გთხოვთ, მიმართოთ, განათლების ახალ მინისტრს, გაითვალისწინოს ჩვენი ოჯახებისა და სტუდენტების თხოვნა აღნიშნული კანონის გაუქმების ან შეცვლის შესახებ“.

„ვერსიამ“ სტუდენტებისა და მათი მშობლების წერილობით მიწოდებული ინფორმაცია ივანე ჯავახიშვილის სახელობის თბილისის სახელმწიფო უნივერსიტეტშიც გადაამოწმა და განათლებისა და მეცნიერების სამინისტროშიც. ორივეგან უარყვეს ამ კანონის არსებობა და განაცხადეს, რომ მსგავსი რამ განათლების სისტემაში არ ხდება. იგივე დაადასტურა განათლების ექსპერტმა მანანა ნიკოლაიშვილმა.

კანონმდებლობა და უმემკვიდრეო საგანძური (ვერსია)

ავტ: პროფესორი ცირა ბარამიძე

„მუზეუმებში და კერძოდ, ხელოვნების მუზეუმში დაცული ჩვენი ერის საგანძური არა მარტო სულიერი, არამედ მატერიალური თვალსაზრისითაც შეუფასებელია და იგი ეკუთვნის მრავალჭირნახულ ქართველ ერს, მიუხედავად იმისა, რომ ამ საგანძურის საეკლესიო ნაწილის „მესაკუთრეობა“ და „მფლობელობა“ სხვადასხვა სუბიექტს ეკუთვნის, მესაკუთრე ეკლესიაა, მფლობელი კი - სახელმწიფო. და თუ სახელმწიფოს ფუნქცია სახელმწიფოში სატიტულო ქართველი ერის კულტურული მემკვიდრეობისა და ეროვნული საგანძურის მოვლა- პატრონობაა (რაც ნაკარნახევია „ფლობიდან“), მან უნდა დახვეწოს ამ სეგმენტში მოქმედი კანონმდებლობა, მათ შორის „სახელმწიფო ქონების შესახებ“ საქართველოს კანონი (და სხვა), რათა შემდგომში გამოირიცხოს ის ქმედებები, რომლის წინაშეც დგას დღეს ეროვნული საგანძური“, - წერს პროფესორი ცირა ბარამიძე და ამის შესახებ ვრცელ სტატიაში უფრო დეტალურად წერს ერის საგანძურთან დაკავშირებულ სხვადასხვა პრობლემებსა და მისი გადაჭრის გზებზე.

რა ცვლილებები იგეგმება 2018 წლის ერთიან ეროვნულ გამოცდებზე (ვერსია)

ავტ: ანუკი გაგულიძე

შეფასებისა და გამოცდების ეროვნული ცენტრის დირექტორის მოადგილე ივა მინდაძე იმ ცვლილებებსა და სიახლეებზე საუბრობს, რომელიც 2018 წლის ერთიან ეროვნულ გამოცდებზე იგეგმება.
რეზონანსი
იგორ კვესელავა: „სააკაშვილთან ერთად პასუხი თავისმა გუნდმაც უნდა აგოს“ (რეზონანსი)

ავტ: ია აბულაშვილი

ინტერვიუ იგორ კვესელავასთან

პოლიტოლოგი იგორ კვესელავა აკრიტიკებს პრეზიდენტ გიორგი მარგველაშვილს იმ განცხადების გამო, რომელიც მან მიხეილ სააკაშვილისთვის მოსამართლის მიერ გამოტანილ განაჩენთან დაკავშირებით გააკეთა. მისი თქმით, სხვა განაჩენი რომ გამოეტანა სასამართლოს, პრეზიდენტი მაინც გააპროტესტებდა, რადგან მან შეიმუშავა ისეთი ტაქტიკა, რომ რა გადაწყვეტილებაც არ უნდა მიიღოს ხელისუფლებამ, მან უარით უნდა უპასუხოს. 
რაც შეეხება თავად სასამართლოს გადაწყვეტილებას, ამბობს, რომ იურისტი არ არის და არ იცის, რომელი მუხლით უნდა გასამართლებულიყო, მაგრამ, როგორც პოლიტოლოგი ფიქრობს, რომ სააკაშვილის საქმე პოლიტიკურად მოტივირებული არ არის. მისი თქმით, არა მხოლოდ ყოფილმა პრეზიდენტმა, არამედ თავისმა გუნდმაც მთლიანად უნდა აგოს პასუხი.

კვესელავა ამბობს, რომ უკრაინაში სააკაშვილის რეიტინგი დაეცა და სასამართლო გადაწყვეტილებას ისეთი აჟიოტაჟი არ მოჰყოლია იქ, როგორიც მოჰყვა საქართველოში. ის ასევე ფიქრობს, რომ მის დასაცავად აღარც მისი მფარველები იკლავენ თავს. ის ფაქტი, რომ ბევრმა ქვეყანამ სააკაშვილს პოლიტიკური თავშესაფარი შესთავაზა, პოლიტოლოგის აზრით, მის პოლიტიკიდან ჩამოშორებას ნიშნავს.

„თუ მთელი საქართველო ფეხზე დადგება, მაშინ „ნაცმოძრაობამ“ უნდა ილოცოს, რომ მიშა საქართველოში ჩამოვიდეს. თუ თვლიან, რომ მიშას საქართველოში ჩამოსვლით ეს ხელისუფლება დაემხობა, ეს ძალიან უნდა აწყობდეთ, მაგრამ „ნაცმოძრაობის“ საქმე, იცით, როგორ არის - წყალწაღებული ხავსს ეჭიდებოდაო. აღარ იციან, რა გააკეტონ, იციან ის, რომ პოლიტიკაში გედის სიმღერა ნამღერი აქვთ და ახლა ცდილობენ, მხოლოდ წყალი აამღვრიონ; მაგრამ ეს არ გამოვა, საქართველოს რყევები არ სჭირდება და ვფიქრობ, ხელისუფლებაც ისე უნდა მოიქცეს, რომ უმნიშვნელო რყევასაც კი არ შეუწყოს ხელი. დღეს საქართველოს წესრიგი სჭირდება. ჩვენ ვნახეთ სააკაშვილის მმართველობა საქართველოში, მისი „მოღვაწეობა“ უკრაინაში და თუ დამნაშავეა, ციხეში ვნახავთ, მერე რა... კიდევ ერთხელ ვიმეორებ, მარტო მიშას დადანაშაულება არ იქნება მართალი. თავისმა გუნდმაც უნდა აგოს პასუხი - ახლა ყველა ნეგატივს მიშას რომ აბრალებს“, - აცხადებს კვესელავა და იქვე დასძენს, რომ საქართველოში სააკაშვილის ექსტრადირება უბრალოდ დროის ამბავია და ადრე თუ გვიან ეს მაინც მოხდება. 

იგორ კვესელავა ფიქრობს, რომ თბილისის მერის მრჩეველთა საბჭო არ უნდა გაუქმდეს და პირიქით, ახალი ძალით უნდა განახლდეს. მისი თქმით, ჯერ მერთან შეხვედრა არ ჰქონიათ, მაგრამ იმედი აქვს, რომ ეს მალე მოხდება და იგი საბჭოს წევრების რჩევებს ყურადღებით მოისმენს. 

საყვარელიძე: „სააკაშვილის დაპატიმრება არც ერთ დიდ ქვეყანას არ აწყობს (რეზონანსი)

ავტ: თიკო ოსმანოვა

ინტერვიუ რამაზ საყვარელიძესთან

რამაზ საყვარელიძე ფიქრობს, რომ სანდრო გირგვლიანის მკვლელების შეწყალების საქმეზე მიხეილ სააკაშვილისთვის განაჩენის გამოტანა უფრო ადრეც შეიძლებოდა. მისი თქმით, განზრახ მკვლელობის დანაშაულზე 14-დან 16 წლამდეა სასჯელი და როცა ამ დროს პრეზიდენტი, ვინც ყველაზე დიდი ნდობით არის აღჭურვილი, დამნაშავეს ხელს აფარებს, ეს ფაქტობრივად, დანაშაულის ტოლფასია და აქედან გამომდინარე მიაჩნია, რომ უფრო ნაკლები სასჯელი მიესაჯა სააკაშვილს, ვიდრე შეიძლებოდა.

„პრეზიდენტის კონსტიტუციური უფლება არ კონტროლდება იმიტომ, რომ ქვეყნის პირველ პირს ხალხი უცხადებს ნდობას და ამ ნდობის პირობებში არის ეს უფლება მიცემული, მაგრამ თუკი პრეზიდენტმა ეს ბოროტად გამოიყენა, რა უნდა დაიცვას სამართალმა - უსამართლოდ შესრულებული კანონის ნორმა თუ სამართლიანობა?“, - აცხადებს ექსპერტი.

ის ვერ ამბობს, რომ ამ განაჩენით, რომელიმე მხარემ ქულები დაიწერა. მისი თქმით, დღევანდელ ხელისუფლებასთან პრეტენზია ბევრს ქნება, რომ დაგვიანებული და თანაც მცირე სასჯელი შეეფარდა სააკაშვილს. თავად სააკაშვილს კი იმიტომ არ ჩაეწერება ქულები, რომ თავის დროზე მთელი ხელისუფლების ვერტიკალი მონაწილეობდა ამ დანაშაულში.

რამაზ საყვარელიძეს სააკაშვილის არც საქართველოში ექსტრადირება და არც უკრაინაში დაპატიმრება ეჩვენება რეალური. მისი თქმით, სააკაშვილის დაპატიმრება არც ერთ დიდ ქვეყანას არ აწყობს.

მისი თქმით, 2018 წელი საპრეზიდენტო არჩევნების წელია და ფიქრობს, რომ ალბათ ერთ-ერთი ცენტრალური ფაქტი ეს იქნება. ამის პარალელურად არ გამორიცხავს, რომ ახალი პოლიტიკური ძალები გამოჩნდნენ, რადგან აშკარად იგრძნობა პოლიტიკური ოპოზიციის დეფიციტი და ამ დეფიციტის ამოვსებას ბევრი ჯგუფი შეეცდება. 
„ქართული ლეგიონი“ უკრაინის 54-ე ბრიგადას ტოვებს და უფროსობას ღალატში ადანაშაულებს (რეზონანსი)

ავტ: ეკატერინე ბასილაია

2014 წლიდან დონბასში მებრძოლმა „ქართულმა ლეგიონმა“ სრული შემადგენლობით (100-მდე მებრძოლმა) დატოვა უკრაინის შეიარაღებული ძალების 54-ე ბრიგადა. როგორც ლეგიონის წევრები აცხადებენ, ბრიგადის მეთაურობა ბოლო რამდენიმე თვეა, ქართველ მეომრებს სხვადასხვა პროვოკაციებს უწყობს, უკანონო დავალებებს აძლევს, ბოლოს, 16 დეკემბერს კი მხოლოდ ეთნიკური ქართველები განზრახ სასიკვდილო დავალებაზე გაუშვა, რა დროსაც 11 ქართველი დაიჭრა და ლეგიონის მიერ 54-ე ბრიგადის დატოვება მოჰყვა. „ქართული ლეგიონის“ წევრები 23 იანვარს პრესკონფერენციას აანონსებენ, სადაც დეტალურად გეგმავენ 54-ე ბრიგადის მეთუარის უკანონობაზე საუბარს. ამის პასუხად უკრაინის 54-ე ბრიგადის ხელმძღვანელობა ავრცელებს განცხადებას, რომ ეს არის უკრაინის შეიარაღებული ძალების დისკრედიტაცია და არ დაუშვებენ 54-ე მექანიზებული ბრიგადის სახელის მერკანტილური თუ პოლიტიკური მიზნებისთვის გამოყენების მცდელობებს. პლუს, ამბობენ, რომ ქვედანაყოფი, სახელწოდებით „ქართული ლეგიონი“ მათ რიგებში არასდროს ყოფილა. 
მამულაშვილი: „ქართული ლეგიონი“ დასაღუპად გაწირეს / „მეთაურმა ბიჭები ისეთ დავალებაზე გაუშვა, საიდანაც არ უნდა დაბრუნებულიყვნენ“ (რეზონანსი)

ავტ: ეკატერინე ბასილაია

ინტერვიუ მამუკა მამულაშვილთან

უკრაინაში „ქართული ლეგიონის“ მეთაური მამუკა მამულაშვილი აცხადებს, რომ ფაქტობრივად პირველი შემთხვევაა, როდესაც რომელიმე მეთაურს დაუპირისპირდნენ. ამბობს, რომ 54-ე ბრიგადის მეთაურ ალექსეი მაისტრენკოს, რამდენიმე პროვოკაციული ბრძანება ჰქონდა, ბოლოს კი 20 დეკემბერს დასვეს წერტილი. 

„23 იანვარს ვაპირებთ პრესკონფერენციის მოწყობას, იმიტომ რომ, ჩვენი, 25-ე ბატალიონის მეთაურმა გამოთქვას თავისი აზრი. მან შეგვატყობინა ბრიგადის მეთაურის ამ განზრახვაზე. ეს იყო ბრიგადის მეთაურის არასწორი ბრძანებები, რაც საბრძოლო ინტერესის დროს არ შეიძლება და რასაც ბატალიონის მეთაური არ დაეთანხმა. მეთაურმა შემატყობინა, რომ არ შეიძლებოდა ასეთი რამის გაკეთება. მიუხედავად ამისა, ქართველმა მებრძოლებმა მაინც შეასრულეს დავალება და ბიჭები დაიჭრნენ. ფაქტობრივად, „ქართული ლეგიონის“ მებრძოლები სასიკვდილოდ გაწირეს. ბოლო ოთხი თვეა ცდილობს, რაღაც სისულელეებში გაგვხვიოს. ეს იყო მესამე დანაშაულებრივი დავალება. ბატალიონის მეთაურმა ორჯერ გაატარა, მესამედ კი შეგვატყობინა, რომ ბრიგადის მეთაური იძლევა აბსურდულ დავალებებს და ეს განზრახულია იმისთვის, რომ ქართველი ბიჭები დაიღუპონ“, - აცხადებს მამულაშვილი.

ის ამბობს, რომ 25-ე ბატალიონის მეთაური, ევგენი ლავროვი, რომელიც პირობითად გაათავისუფლეს თანამდებობიდან, თუმცა ისევ კონტრაქტზე იმყოფება, 23 იანვრის პრესკონფერენციაზე ისაუბრებს ყველაფერზე.

მამულაშვილი არ გამორიცხავს, რომ ამ ყველაფერს პოლიტიკური სარჩული ჰქონდეს. მისი განცხადებით, მათ თქვეს, რომ პოლიტიკასთან კავშირი არ აქვთ და გაემიჯნენ პოლიტიკურ პროცესებს, თუმცა ამის შემდეგ დაიწყო ასეთი წნეხი და პროვოკაციები, რომ რამენაირად ჩართულიყვნენ პოლიტიკურ დაპირისპირებაში. ამბობს, რომ ისინი უკრაინის შიდა პოლიტიკაში არ ერევიან, რადგან სხვა ქვეყნის წარმომადგენლები არიან და უბრალოდ, მეგობრულ დახმარებას უწევენ უკრაინას.
მისი თქმით, ბევრისთვის უკრაინაში „ქართული ლეგიონი“ სააკაშვილთან ასოცირდება, მაგრამ ხაზგასმით აღნიშნავს, რომ მათ პოლიტიკასთან კავშირი არ აქვთ, რადგან მოქმედი სამხედროები არიან.

„მებრძოლებმა არაერთხელ მიიღეს გაფრთხილება, ურეკავენ, რომ ამ თემაზე არ ილაპარაკონ, თორემ მკურნალობას შეუწყვეტენ და საქართველოში გაუშვებენ. ამას აკეთებს 25-ე ბატალიონის მეთაურის ერთ-ერთი მოადგილე სერგეი ფედოსენკო, რომელიც ახლა მეთაურის მოვალეობას ასრულებს და ასევე კოლაბორაციონისტების ნაწილი „ქართული ლეგიონიდან“, მათ შორისაა, ზურაბ ჩიხელიძე, რომელიც უშუალოდ აშინებს ბიჭებს, რომ გაადეპორტებენ, თუკი ხმას ამოიღებენ. ბიჭებმა რამდენიმე ასეთი მუქარა ჩაიწერეს. ასევე მაქვს ჩემი გაკეთებული აუდიოჩანაწერი. 54-ე ბრიგადის მეთაურმა დამპატიჟა დასალაპარაკებლად, დაშინება უნდოდა, მაგრამ არ გამოუვიდა. მის მოადგილეს უთხრა, ბრიგადიდან ყველა ქართველი გაათავისუფლეთ შეუსაბამობის მუხლითო“, - განაცხადა მამუკა მამულაშვილმა.

მისი თქმით, ერთობლივი გადაწყვეტილებით ყველამ დაწერა განცხადება და წამოვიდნენ, სამი ქართველი დარჩა მარტო, რომლებიც 54-ე ბრიგადის მეთაურს ემორჩილებიან. მისი თქმით, ოფიციალურად ქართველ მებრძოლებს ვერანაირ პრეტენზიას ვერ უყენებენ, რადგან 38 კაცია ჰოსპიტალში, ვინც დაჭრილები არ იყვნენ იმათ კი განცხადებები დაწერეს და გაათავისუფლეს. 

მამულაშვილი არ გამორიცხავს, რომ 54-ე ბრიგადის მეთაური სეპარატისტიც კი იყოს და მოგვიანებით რუსეთის მხარეს გადავიდეს.

ხორავას ქუჩის ტრაგედიაზე ახალი გარემოებები იკვეთება - შესაძლოა ბრალდებულთა წრე გაიზარდოს (რეზონანსი)

ავტ: ნინო ქეთელაური

ხორავას ქუჩაზე მოზარდების მკვლელობის საქმეზე ახალი გარემოებები იკვეთება, რის გამოც შესაძლოა, ბრალდებულთა წრე გაიზარდოს. საუბარია კიდევ ერთ დაჭრილზე, რომელიც სავარაუდოდ ბრალდებულების მხარეს იყო და ასევე, იმაზე მეტ ცივ იარაღზე, ვიდრე საქმეშია წარმოდგენილი.

ჩატაევთან თანამშრომლობის გამო პანკისში ერთი პირი დააკავეს (რეზონანსი)

ავტ: ნინო ქეთელაური

ტერორიზმის მხარდაჭერის ბრალდებით, პანკისის ხეობის სოფელ ომალოში საქართველოს მოქალაქე, ზურაბ იდოიძე დააკავეს. ადგილობრივები აცხადებენ, რომ 24 წლის იდოიძეს ტერორისტებთან კავშირი არ აქვს და ახმედ ჩატაევის დახმარების ბრალდებით მისი დაკავება არასამართლიანია.
ლარის გაუფასურება მოსალოდნელი აღარ არის / კურსი ახლო მომავალში 2,50-2,56-ის დიაპაზონში იმოძრავებს (რეზონანსი)

ავტ: ნათია ლომიძე

სტატიაში ნათქვამია, რომ ლარმა ყველაზე რთული პერიოდი უკან ჩამოიტოვა და მის გაუფასურებას აღარ უნდა ველოდოთ. სპეციალისტების ვარაუდით, მოკლე და საშუალოვადიან პერიოდში ლარის კურსი 2,50-დან 2,56-იან დიაპაზონში იმოძრავებს, თუკი საერთაშორისო ბაზრებზე დოლარის ინდექსმა მატება არ დაიწყო. სპეციალისტები გრძელვადიანი პერიოდისთვის უფრო მეტ საფრთხეს ხედავენ და 2018 წლის ნოემბერ-დეკემბერში ლარის კურსის 2,80-იან ნიშნულსაც არ გამორიცხავენ.
ბრძოლა ბიტკოინის წინააღმდეგ საქართველოსა და მსოფლიოში (რეზონანსი)

ავტ: მარი ჩიტაია

სტატიის შესავალში ხაზგასმულია, რომ „რეზონანსი“ პირველი იყო, რომელმაც საქართველოში ბიტკოინის წარმოების უარყოფით ფაქტორებზე გაავრცელა ინფორმაცია, თუმცა, გამოცემა არ წერდა შეღავათებზე, რომლებზეც მოგვიანებით კომპანიის წარმომადგენლებმა გაამახვილეს ყურადღება. აქცენტი გაზეთმა კომპანიის მხრიდან დენის მოხმარების მასშტაბზე გააკეთა, რასაც შემდეგში პოლიტიკოსების გამოხმაურებაც მოჰყვა. 

„ვერ ვივარაუდებთ, რა მასშტაბს მიაღწევს ბიტკოინის წარმოებისადმი პროტესტი საქართველოში, მაგრამ ფაქტია, რომ უცხოეთში მას საკმაოდ მწვავედ უპირისპირდებიან“, - წერს ჟურნალისტი, რის შემდეგაც ამ დაპირისპირების კონკრეტული ფაქტები მოჰყავს. სპეციალისტები კი ვარაუდობენ, რომ 2018 წლის განმავლობაში დაპირისპირება პიკს მიაღწევს.

რესტორნებმა სრული დატვირთვის მხოლოდ ახალ წელს იმუშავეს (რეზონანსი)

ავტ: თეო გუდავაძე

საახალწლოდ თბილისურ რესტორნებს მომხმარებელი შემოაკლდა. გამოცემის ცნობით, უშუალოდ ახალი წლის ღამეს ხალხმრავლობა მაინც შეიმჩნეოდა, მაგრამ მოთხოვნა აღარ იყო ბედობასა და შობას. რესტორნის მეპატრონეები ამბობენ, რომ ფასები მკვეთრად არ გაზრდილა და სტუმრების სიმცირეს ამას ვერ დააბრალებენ. მოსახლეობის უმეტესობა კი მიიჩნევს, რომ ქვეყანაში არსებული ეკონომიკური ფონი არ ქმნის იმის პირობას, რომ ერთი საღამოსთვის რესტორანში ხელფასის ნახევარი დატოვონ. 
ახალი თაობა

დავით ლორთქიფანიძე: სამართლიანობის აღდგენა იმიტომ გვიანდება, რომ სამართალი ურმით დადის“ (ახალი თაობა)

ავტ: გულიკო ბალაძე

ინტერვიუ დავით ლორთქიფანიძესთან

წინა მოწვევის პარლამენტის წევრი „ქართული ოცნებიდან“, დავით ლორთქიფანიძე თვლის, რომ მოსამართლე არევაძის მიერ საქართველოს სახელით გამოტანილი განაჩენი და მიხეილ სააკაშვილის დამნაშავედ ცნობის ფაქტი, უკვე წინგადადგმული ნაბიჯია. მისი აზრით, რამდენი წელი მიუსაჯა და რა დანაშაულისთვის, ეს უკვე სხვა საკითხია. მას მიაჩნია, რომ სააკაშვილისთვის ბევრად მეტი წლით უნდა აეკრძალათ საქართველოში საჯარო სამსახურში დასაქმება, მაგრამ ამბობს, რომ ეს მოსამართლის დისკრეციაა და გადაწყვეტილებაც მან მიიღო წელიწადნახევრით აკრძალვის შესახებ.

ლორთქიფანიძე ხაზგასმით აღნიშნავს, რომ მიხეილ სააკაშვილი თავისი დისკრეციული უფლების გამოყენების გამო კი არ ცნო სასამართლომ დამნაშავედ, არამედ უფლებამოსილების ბოროტად გამოყენებისთვის. 

„უფლებამოსილების ბოროტად გამოყენება იმას ნიშნავს, რომ სააკაშვილი წინასწარ შეცნობით გაურიგდა „დამნაშავეებს“. თუმცა, გარიგება მათთან არ მომხდარა. ეს ხდებოდა მაღალი თანამდებობის პირებთან, როგორებიც იყვნენ მერაბიშვილი, ახალაია და სხვები. აღნიშნული ფაქტები ყველასთვის ცნობილია, რომ სააკაშვილმა გატანტია მისცა ადამიანებს (გერონტი ალანიას, აფციაურს, ღაჭავასა და ბიბილურიძეს), რომ ვადაზე ადრე გათავისუფლდებოდნენ. მან ეს პირობა შეასრულა. სააკაშვილმა შეწყალების კომისიის გვერდის ავლით შეიწყალა ისინი, ჯერ სასჯელი შეუმცირა, გაუნახევრა, შემდეგ მათ შეეხო პირობით ვადაზე ადრე გათავისუფლება და ისინი პატიმრობიდან გათავისუფლდნენ. თუ სააკაშვილის აღნიშნული ქმედება არ არის წინასწარ შეცნობით, შეთანხმებით ჩადენილი დანაშაულებრივი ქმედება და არ წარმოადგენს მაღალი თანამდებობის პირის მიერ სამსახურეობრივი უფლებამოსილების ბოროტად გამოყენებას, მაშინ, საერთოდ, რა არის უფლებამოსილების ბოროტად გამოყენება?“, - აცხადებს დავით ლორთქიფანიძე.

აქვე ის ამბობს, რომ პრეზიდენტთან შეწყალების კომისიის არსებობა ნამდვილად საჭიროა, მაგრამ ამ კონკრეტულ შემთხვევაში სააკაშვილმა ყველაფერი წინასწარ განზრახვით და შეცნობით გააკეთა.

დავით ლორთქიფანიძე გიორგი მარგველაშვილის მიერ სააკაშვილისთვის გამოტანილი განაჩენის შემდეგ გაკეთებულ განცხადებასაც ეხმაურება და ამბობს, რომ პრეზიდენტი მარგველაშვილი პრეზიდენტის ინსტიტუტის დამცველად მოგვევლინა. მას არ ჰგონია, ის ამ გადაწყვეტილების ნიუანსებში ღრმად ყოფილიყო ჩახედული. აცხადებს, რომ ნებისმიერი პრეზიდენტის მიმართ, რომელიც მიიღებს იმგვარ გადაწყვეტილებას, როგორიც მიიღო სააკაშვილმა, გატარებული იქნება სამართლებრივი ზომები, მაგრამ არ ჰგონია, გიორგი მარგველაშვილს ამის მსგავსი რაიმე დანაშაული ჰქონდეს ჩადენილი. აქედან გამომდინარე ფიქრობს, რომ მარგველაშვილს ამ კუთხით მართლმსაჯულებასთან რაიმე პრობლემა არ გაუჩნდება.

„თუკი ვინმეს კუდის ასაწვავი ქმედება აქვს ჩადენილი, კუნდი უნდა დაეწვას, ბუნებრივია. თუმცა, საზოგადოებისთვის არაფერია ცნობილი, რომ მარგველაშვილს მსგავსი რამ ჩაედინოს. მე მაინც ვფიქრობ, მარგველაშვილმა პრეზიდენტის ინსტიტუტის დასაცავი პოლიტიკური პოზიცია დააფიქსირა“, - დასძინა ყოფილმა დეპუტატმა.

ის ამბობს, რომ პოლიტიკურად გაკოტრებული ძალების წარმომადგენლები ძალიან საინტერესოდ იქცევიან. მისი თქმით, „ნაციონალები“ ერთის მხრივ ყოველმხრივ ებრძვიან იმ გადაწყვეტილებას, რომელიც პოლიტპატიმრების მიმართ პარლამენტმა მიიღო, მეორე მხრივ, ძალიან კარგად იყენებენ ამნისტიის კანონს საპატიმრო ვადის შესამცირებლად. ხაზს უსვამს, რომ წინა რეჟიმის წარმომადგენლებიდან ვისაც მიესაჯა სასჯელი, ყველას მიმართ იქნა გამოყენებული 1/4-ით ვადის შემცირება.

„ჩვენ გონიერი ხალხი ვართ. არსებობს გამონათქვამი, სამართალი ურმით დადისო. ურმით მოსიარულე სამართალს სამართლიანობის აღდგენა ცოტა უგვიანდება, რადგან სამართლიანობის პროცესი მიმდინარეობს და მომავალშიც გაგრძელდება“, - განაცხადა დავით ლორთქიფანიძემ. 
მამუკა კაციტაძე: „ქართულ პოლიტიკაში შუა კი არა, საერთოდ პოლიტიკა გაიკრიფა“ (ახალი თაობა)
ავტ: ნათია ხურცილავა

ინტერვიუ მამუკა კაციტაძესთან

„ახალი მემარჯვენეების“ თავმჯდომარე მამუკა კაციტაძე „ახალ თაობასთან“ ინტერვიუში 2018 წლის საპრეზიდენტო არჩევნებზე საუბრობს. მისი თქმით, მიუხედავად იმისა, რომ კონსტიტუციის თანახმად პრეზიდენტის უფლებამოსილება მნიშვნელოვნად შეიკვეცა და ეს ინსტიტუცია სიმბოლური დატვირთვის გახდა, ეს მაინც ქვეყნის პრეზიდენტის არჩევნებია და მაინც ქვეყნის პირველი პირის არჩევნებია. აქვე იმასაც უსვამს ხაზს, რომ ბოლო საყოველთაო არჩევნებით აირჩევს წელს მოსახლეობა ქვეყნის პრეზიდენტს. ამ ყველაფრიდან გამომდინარე, თვლის, რომ ძალიან ზერელე დამოკიდებულება ამ არჩევნების მიმართ სწორი არ იქნება არც პოლიტიკურად და არც სახელმწიფოებრივად. მისი აზრით, რეალურად მეტნაკლებად კონკურენტული გარემო რომ შექმნილიყო, ამისთვის საჭირო იქნებოდა მაქსიმალური კონსოლიდაცია ოპოზიციურ ძალებს შორის ზეპარტიული კანდიდატის გარშემო. თუმცა, აქვე ადგილობრივი არჩევნებისა და თბილისის მერის არჩევნების გათვალისწინებით ამბობს, რომ ამის გაკეთება თითქმის შეუძლებელია. 
„კვლავ იქნება რამდენიმე კანდიდატი, კვლავ იქნება საპატიო მე-2, მე-2 და მე-5 ადგილისტვის ბრძოლა. ეს, ცხადია, ელექტორატის სერიოზულ დაქსაქსვას გამოიწვევს, რაც საკმაოდ დააკნინებს კონკურენტულ გარემოს. მოხდება იგივე, რაც ბოლო არჩევნებზე მოხდა. ვინ გავიდა მეორე ადგილზე 15%-ით, ეს წესით არაფერს უნდა ნიშნავდეს, როდესაც პირველ ადგილზე გასული კანდიდატი პიპრველივე ტურში 55%-ს იღებს. აქედან გამომდინარე, საპრეზიდენტო არჩევნებზე ოპოზიციურ და სახელისუფლებო კანდიდატებს შორის მოგება-წაგებაზე საუბარი არ დადგება“, - დასძინა „ახალი მემარჯვენეების“ ლიდერმა.

მამუკა კაციტაძის განცხადებით, ყველა პარტიამ თავად უნდა იფიქროს, ვის დაასახელებს კანდიდატად, მაგრამ შედეგის თვალსაზრისით ფიქრობს, რომ „ქართულმა ოცნებამ“ ჯოხი რომ დაარჭოს და თქვას, ეს უნდა გახდეს პრეზიდენტიო, ის გახდება პრეზიდენტი. მისი აზრით, ქართულ პოლიტიკაში შუა კი არა, საერთოდ პოლიტიკა და პარტიები გაიკრიფა. ამ მოცემულობიდან გამომდინარე, კლასიკურ მოდელებზე, პოლიტიკურ ბრძოლაზე, მოგება-წაგებაზე, კონკურენციაზე საუბარი ზედმეტი და უადგილო ჰქონია. 
„რაც შეეხება „ქართული ოცნების“ მხრიდან კონკრეტული კანდიდატის დასახელებას, თუ ვინ შეიძლება იყოს ეს კანდიდატი, ერთს გეტყოდით, რადგან პრეზიდენტი ნომინალური უფლებამოსილებით იქნება შემოფარგლული, ალბათ, უფრო რიტუალური, საზეიმო კანდიდატი აჯობებდა დასახელებულიყო, რადგანაც „ქართულ ოცნებას“ მაინცდამაინც კარგად არ აქვს კადრების თვალსაზრისით საქმე. თუ ვინმე ნორმალური, კარგი კანდიდატი გამოძებნეს და ის დაიხარჯა პრეზიდენტობისთვის, მაშინ უფრო ქმედით პოზიციას დააკლდება ეს ენერგია, თუმცა, ეს მხოლოდ მათი საქმეა“, - განაცხადა კაციტაძემ.

ის ამბობს, რომ, რაოდენ არასასიამოვნოც არ უნდა იყოს მისთვის ამაზე საუბარი, „ქართულმა ოცნებამ“ დღემდე ყველა არჩევნები მოიგო და მეორე წრესაც საპრეზიდენტო არჩევნების მოგებით დაასრულებს.

მისი აზრით, თუკი ვინმე ძლიერი პოლიტიკური ფიგურა არსებობს და აპირებს პოლიტიკურ სცენაზე გამოჩენას, მან ობიექტურად უნდა შეაფასოს პოლიტიკური მოცემულობა და საპრეზიდენტო არჩევნებზე არ უნდა გამოჩნდეს. 

„რადგანაც, დღეს ქვეყანაში მთავარი პოლიტიკური არჩევნები საპარლამენტო არჩევნებია, რომელიც აკომპლექტებს პარლამენტს და შემდეგ ქმნის მთავრობას. არც ადგილობრივი და არც საპრეზიდენტო არჩევნები არ არის ძლიერი პოლიტიკური ფიგურის წარმოჩენის არეალი. ამიტომ, თუკი არსებობს ძლიერი პოლიტიკური ფიგურა ძლიერი რესურსებით, უპირველეს ყოვლისა, ძლიერ ფინანსურ რესურსს ვგულისხმობ, მე მას ვურჩევდი, თავი 2020 წლისთვის ანუ საპარლამენტო არჩევნებისთვის შეინახოს“, - განაცხადა მამუკა კაციტაძემ.

პანკისში 24 წლის ზურაბ იდოიძე ჩატაევის გადმოყვანაში ხელის შეწყობისთვის დააკავეს / ხეობაში ამბობენ, რომ იდოიძე 2 კვირის წინ დაბრუნდა ავსტრიიდან, ცოლ-შვილი კი კანადაში ჰყავს (ახალი თაობა)

ავტ: შორენა მარსაგიშვილი

სუს-მა გუშინ, 9 იანვარს, პანკისში კიდევ ერთი სპეცოპერაცია ჩაატარა, რომლის დროსაც ახმეტის რაიონის სოფელ ომალოში მცხოვრები 24 წლის ზურაბ იდოიძე დააკავა. ძალოვანების მტკიცებით, ახმედ ჩატაევის საქართველოში ჩამოყვანაში იდოიძეც მონაწილეობდა. გამოძიება სსსკ-ის 331-ე პრიმა მუხლის მესამე ნაწილით მიმდინარეობს, რაც ტერორიზმის დაფინანსებას, ტერორისტული საქმიანობის სხვაგვარ მატერიალურ მხარდაჭერას ან რესურსებით უზრუნველყოფას გულისხმობს, რომელმაც მძიმე შედეგი გამოიწვია და სასჯელის ზომად 17-დან 20 წლამდე ვადით ან უვადო თავისუფლების აღკვეთას ითვალისწინებს. 

ომალოში ჩატაევის გადმოყვანასთან ზურაბ იდოიძის კავშირს უარყოფენ. ადგილობრივების მტკიცებით, იდოიძეს ცოლ-შვილი კანადაში ჰყავს, თავად კი ავსტრიიდან 2 კვირის წინ დაბრუნდა და უახლოეს მომავალში ცოლ-შვილთან გეგმავდა გამგზავრებას.
„უკრაინაში მყოფი ქართველი სამხედროების სიცოცხლეს საფრთხე ემუქრება“ / ტრისტან წითელაშვილი: „მათ მოშორებას სააკაშვილიც შეეცდება და პოროშენკოც“ (ახალი თაობა)

ავტ: შორენა მარსაგიშვილი

ინტერვიუ ტრისტან წითელაშვილთან

სამხედრო ექსპერტი ტრისტან წითელაშვილი „ახალ თაობას“ ესაუბრება იმის შესახებ თუ როგორ და რა მიზნებით ჩავიდნენ თავის დროზე უკრაინაში ქართველი მებრძოლები, რა საიდუმლო ინფორმაციებს ფლობენ ისინი, ახლა, ვინ და რატომ ნადირობს მათზე, ვინ დაიცავს მათ უფლებებს და რა უნდა გააკეთოს საქართველოს ხელისუფლებამ. 

„დღეისთვის კრიპტოვალუტის 400-ზე მეტი სახეობა არსებობს“ / პაატა შეშელიძე: „ზოგიერთი მათგანი პირამიდაა“ (ახალი თაობა)

ავტ: ნონა ცაბაძე

ექსპერტი ეკონომიკურ საკითხებში, ახალი ეკონომიკური სკოლის ხელმძღვანელი პაატა შეშელიძე „ახალ თაობასთან“ ინტერვიუში კრიპტოვალუტასა და მასთან დაკავშირებულ საკითხებზე საუბრობს.

